
GOUVÈNÈ HOCHUL METE AKSAN SOU PLIS PASE 66 MILYON DOLA KI DEDYE 
POU PWOGRAM MANJE LEKÒL KI SOTI NAN NIVO LOKAL DEPI 2021, KI RIVE 

JWENN PLIS PASE 1.1 MILYON ELÈV  
  

Inisyativ 30% Eta Nouyòk la, pwogram sibvansyon Soti nan Fèm rive nan Lekòl, 
ak Pwogram Sibvansyon Enfrastrikti Manje Lekòl Rejyonal la ap ede pote manje 

fre ki soti nan fèm lokal yo nan distri lekòl yo atravè tout Eta a  
  

Faz 9 Pwogram Soti nan Fèm rive Lekòl la lanse, ak yon lòt 1.5 milyon dola ki 
dedye pou inisyativ Soti nan Fèm rive nan Lekòl yo  

  
Anplis de sa, pwogram inovatè Manje Lekòl Inivèsèl Gouvènè a ap rive jwenn 2.7 

milyon elèv nan Eta Nouyòk  
  
  
Jodi a, Gouvènè Kathy Hochul mete aksan sou etap enpòtan yo atenn nan pwogram 
manje lekòl ki soti nan nivo lokal nan Eta a pandan tan li an fonksyon, chak ede asire 
okenn elèv pa rete grangou nan yon klas nan Nouyòk epi li bay yon sipò ekonomik pou 
kiltivatè nan Nouyòk yo. Atrave Inisyativ 30% Eta Nouyòk la, Pwogram Sibvansyon Soti 
nan Fèm rive nan Lekòl (Farm-to-School) la, ak Pwogram Sibvansyon Enfrastrikti Manje 
Lekòl Rejyonal la, yo te dedye 66.5 milyon dola pou pote manje lokal Eta Nouyòk nan 
lekòl yo, ki rive jwenn plis pase 1.1 milyon elèv depi 2021. Anplis de sa, pwogram 
inovatè Manje Lekòl Inivèsèl Gouvènè a, ki te lanse ane sa a, afekte tout 2.7 milyon 
elèv nan Eta Nouyòk pa asire yo ka gen manje maten ak manje midi nan lekòl san yo 
pa bezwen enkyete sou pri a. Depi yo te mete an aplikasyon lwa Gouvènè a sou Manje 
Lekòl Inivèsèl, lekòl atravè Eta Nouyòk yo sèvi plis pase 150 milyon repa gratis depi 
kòmansman ane lekòl la an septanm.  
  
"Asire timoun yo gen aksè a ase manje fre ak lokal se esansyèl pou ede yo reyisi nan 
lekòl," Gouvènè Hochul te deklare. "Atrave plizyè pwogram inovatè, Eta Nouyòk te fè 
gwo pwogrè pandan manda mwen pou asire okenn timoun pa rete grangou nan klas la, 
epi pou sipòte kiltivatè nou yo. Mwen fyè ke pwogram sa yo ap ede asire timoun lekòl 
nou yo jwenn bon manje ak nitrisyon yo bezwen pandan y ap bay yon sipò tou pou 
kiltivatè nou yo — yon vrè sitiyasyon kote tout moun gen viktwa."  
  
Inisyativ 30% Eta Nouyòk  
Inisyativ 30% Eta Nouyòk la bay timoun yo manje ki pi an sante ki sòti nan pwodiktè 
Nouyòk kòm yon pati nan manje midi lekòl yo. Pwogram la ogmante ranbousman lekòl 

yo resevwa pou manje dine soti 5.9 santim pou chak repa pou vin 25 santim pou chak 
repa, pou nenpòt distri ki achte omwen 30 pousan engredyan pou pwogram manje midi 
lekòl ki soti fèm Nouyòk yo.  
  
Kòm yon pati nan plan Eta a pou 2022 pou pi byen konekte fèm ak lekòl atravè Nouyòk, 
Gouvènè a te bay Depatman Agrikilti ak Mache (Department of Agriculture and Markets, 
AGM) pou jere Inisyativ 30% Eta Nouyòk la. Depi lè sa a, pwogram nan te wè 
patisipasyon lekòl yo ogmante nan 82 distri lekòl ki patisipe e ki apwouve pou ane lekòl 
2025-2026 la, avèk plis pase 750,000 timoun Kindègadenn rive 12yèm ane ke pwogram 
nan atenn depi 2021. Anplis de sa, lekòl yo te depanse plis pase 40.4 milyon dola pou 
pwodwi manje Eta Nouyòk pou manje midi lekòl, sa ki benefisye dirèkteman kiltivatè 
nan Nouyòk. Nan menm peryòd la, Eta a te remèt plis pase 11.1 milyon dola bay distri 
lekòl yo apre patisipasyon yo nan pwogram nan.  
  
Pwogram Soti nan Fèm rive nan Lekòl  
Pwogram Soti nan Fèm Rive nan Lekòl ki gen siksè a konekte lekòl yo ak fèm lokal yo 
ak pwodiktè manje yo pou ranfòse agrikilti lokal la, amelyore sante elèv yo, epi fè 
pwomosyon sansibilizasyon sistèm alimantè rejyonal yo. Atravè pwogram nan, AGM 
bay asistans finansye, teknik, ak pwomosyonèl pou lekòl, fèm, distribitè, ak lòt 
òganizasyon sipò yo pou pote plis manje lokal, nourisan, ki varye selon sezon bay elèv 
Nouyòk yo. Depi 2021, Pwogram Sibvansyon Soti nan Fèm rive nan Lekòl Eta Nouyòk 
la te bay plis pase 3.9 milyon dola bay plis pase 30 òganizasyon, sipòte pwojè nan plis 
pase 160 distri lekòl ki sèvi manje pou plis pase 280,000 elèv soti nan Kindègadenn rive 
nan 12yèm ane.  
  
Pwogram nan dènyèman louvri Faz 9 nan pwogram Soti nan Fèm rive nan Lekòl la, 
mete disponib yon lòt 1.5 milyon dola pou elaji pwogram soti nan fèm rive nan lekòl 
atravè tout Eta Nouyòk. Yon pati nan finansman an, 450,000 dola, pral dedye pou 
aplikan ki pa t resevwa okenn sibvansyon nan faz anvan yo nan pwogram nan. Prim 
sibvansyon yo varye ant 50,000 a 150,000 dola.  
  
Pwopozisyon yo dwe soumèt anvan 12 mas 2026, a 3:00 p.m. Yon atelye enfòmasyon 
pou aplikan ki enterese yo ap fèt 7 janvye 2026, a 1:00 p.m. Pou plis enfòmasyon, vizite 
agriculture.ny.gov/rfp-0378-new-york-state-farm-school-grant-program-2026.  
  
Pwogram Sibvansyon Enfrastrikti Manje Lekòl Rejyonal  
Eta a kontinye angajman li pou pote manje lokal nan lekòl atravè pwogram ki pi resan li 
a, Pwogram Sibvansyon Enfrastrikti Manje Lekòl Rejyonal la, ki te lanse nan diskou 
Gouvènè a sou Eta a pou 2023. Anplis, bidjè a te genyen ladan l 50 milyon dola sou 
senk ane pou sipòte etablisman kwizin rejyonal yo k ap fasilite itilizasyon pwodui fre fèm 
Eta Nouyòk yo nan preparasyon manje pou timoun lekòl. Nan chak faz pwogram nan, 
de rejyon resevwa 5 milyon dola chak; kote de faz (kat rejyon) deja resevwa finansman 
jiskaprezan. Y ap bay de lòt rejyon 5 milyon dola chak nan faz ki vin apre yo, jiskaske 
tout rejyon yo jwenn finansman atravè senk faz yo. Finansman an ap amelyore 
preparasyon ak distribisyon manje pou elèv yo lè yo itilize pwodwi agrikòl lokal, ak yon 
twazyèm faz finansman ki ouvè kounye a jiska 20 janvye 2026.  

An total, atravè Faz 1 ak Faz 2, pwojè ki resevwa finansman yo espere rive jwenn plis 
pase 139,000 elèv nan 36 distri lekòl. Piske pwojè sa yo espere rete an plas epi 
ogmante manje fre ak manje yo prepare sou plas nan lekòl yo pandan plizyè ane k ap 
vini yo, enpak reyèl sou elèv yo ap kontinye grandi e li pral vin pi gwo alavni.  
  
Komisè Agrikilti Eta Nouyòk (New York State Agriculture) la, Richard A. Ball, te 
deklare, "Lè lekòl yo itilize pwodwi manje ki soti nan sous lokal, y ap sipòte kiltivatè nou 
yo epi y ap bay timoun yo bon chwa ki an sante, pandan y ap sipòte ekonomi lokal la 
tou. Bagay yo mache pi byen lè nou travay ansanm, e mwen fyè dèske pwogram manje 
lekòl Eta a se yon bon egzanp sa."  
  
Senatè Eta a Michelle Hinchey te deklare, "Chak elèv nan Nouyòk merite pou manje 
manje ki nourisan, ki pwodwi lokalman, kòm yon pati nan repa yo resevwa nan lekòl, 
paske manje timoun yo manje fòme sante yo, kapasite yo pou aprann, ak byennèt yo 
nan alontèm. Pwogram Soti nan Fèm rive nan Lekòl la fè sa posib, epi envesti nan 
pwogram sa yo bay opòtinite devlopman ekonomik ki esansyèl pou kiltivatè Nouyòk 
pandan y ap sipòte siksè elèv yo. Kòm yon defansè depi lontan pou elajisman pwogram 
Soti nan Fèm rive nan Lekòl la, se yon bèl bagay pou wè travay sa a ap bay rezilta, epi 
nou angaje pou ranfòse li ak elaji li nan tout Eta a."  
  
Manm Asanble Donna Lupardo te deklare, "Inisyativ manje lekòl Nouyòk yo te ede 
distri yo jwenn engredyan nourisan ki soti nan fèm lokal, epi yo te resevwa asistans 
teknik ansanm ak nouvo sibvansyon pou enfrastrikti. Pwogram sa yo montre enpòtans 
pou envesti nan kiltivatè nou yo, nan elèv nou yo, ak nan sistèm manje lokal nou yo. 
Mwen swete travay avèk Gouvènè a ak kòlèg lejislatif nou yo pou nou kontinye bati sou 
siksè sa a nan plis distri, pou plis elèv ka jwenn repa lekòl ki nourisan, ki pwodwi nan 
nivo lokal."  
  
Direktè Egzekitif Jeneral Asosyasyon Nitrisyon Lekòl Nouyòk, Jennifer Martin, te 
deklare, "Envestisman sa yo ap transfòme fason manje lekòl yo parèt atravè tout Eta 
Nouyòk. Lè yo mete ansanm pwogram manje lekòl inivèsèl ak pwogram Soti nan Fèm 
rive nan Lekòl ki solid ansanm ak acha lokal, Eta Nouyòk ap asire elèv yo gen aksè 
regilye ak manje fre, nourisan, pandan y ap bay pwofesyonèl nitrisyon lekòl yo pouvwa 
pou sèvi repa ki reflete kominote yo. An menm tan, pwogram sa yo ranfòse ekonomi 
agrikòl lokal nou an, k ap kreye yon sistèm manje dirab ki benefisye elèv yo, kiltivatè yo, 
ak lekòl yo ansanm."  
  
David Fisher, ki se Prezidan Biwo Fèm Agrikòl Nouyòk (New York Farm Bureau), 
te deklare, "Inisyativ 30% Eta Nouyòk la, Pwogram Sibvansyon Soti nan Fèm rive nan 
Lekòl la, ansanm ak Pwogram Sibvansyon Enfrastrikti Manje Lekòl Rejyonal la se yon 
sitiyasyon kote elèv yo ak kiltivatè yo tout soti gayan. Elèv yo genyen paske yo resevwa 
manje nourisan ki soti nan sous lokal, epi kiltivatè yo genyen paske yo jwenn aksè ak 
yon mache enpòtan, ki ede amelyore revni yo. Okenn timoun nan Nouyòk pa ta dwe 
grangou, epi kiltivatè Nouyòk yo fè pati solisyon an."  

Anplis, depi ane sa a, Pwogram Manje Lekòl Inivèsèl Gouvènè a asire chak grenn nan 
2.7 milyon elèv nan Nouyòk resevwa manje maten ak manje midi gratis nan lekòl, sa ki 
ede konbat ensekirite alimantè nan salklas epi garanti elèv yo rete lekòl ak kapasite pou 
konsantre nan aprantisaj yo. Pwogram nan se yon poto mitan nan ajennda aksesibilite 
Gouvènè a, epi yo estime li ap fè fanmi yo ekonomize anviwon 165 dola pa timoun nan 
depans makèt chak mwa.  
  
Bidjè pou ane fiskal 2026 la te gen ladan l 340 milyon dola pou manje lekòl, sa ki 
reprezante yon ogmantasyon 160 milyon dola pa rapò ak ane anvan an, epi egzije tout 
distri lekòl yo, lekòl piblik endepandan, ak lekòl ki pa piblik ki patisipe nan pwogram 
nasyonal manje maten ak manje midi lekòl pou bay tout elèv yo manje maten ak manje 
midi gratis kèlkeswa revni fanmi yo.  
  
Envestisman sa yo fè pati angajman Gouvènè a pou ogmante demann pou pwodwi 
agrikòl Nouyòk yo, ranfòse chèn apwovizyònman manje Nouyòk la, epi asire tout 
Nouyòkè yo ka jwenn aksè ak manje lokal ki fre yo. Sa enkli Dekrè Egzekitif 32 
Gouvènè a ki mande ajans Eta yo pou ogmante pousantaj manje ki soti kay kiltivatè ak 
pwodiktè Nouyòk yo a 30 pousan nan acha total yo sou senk ane. Eta Nouyòk kontinye 
sipòte Pwogram Nouri Nouyòk (Nourish New York) la, Inisyativ FreshConnect 
Fresh2You a, Pwogram Sibvansyon pou Elajisman Aksè a Manje a, Pwogram Nitrisyon 
nan Mache Kiltivatè yo, Pwogram Sibvansyon pou Fèm Iben ak Jaden Kominotè yo, ak 
lòt ankò. Gouvènè a angaje tou 25 milyon dola pou Pwogram Sibvansyon pou 
Enfrastrikti, Teknoloji, Rechèch ak Devlopman New York State Grown & Certified pou 
ede pwodiktè manje, pwosesè, distribitè, ak lòt moun k ap itilize engredyan ki soti 
Nouyòk pou mete sou mache pwodwi inovatè ki sètifye kòm NYS Grown & Certified.  
  

###  

